
३६ सर्गः]

सेनापतिमभीप्सन्तस्त्वस्तुवन् ईश्वरं सुराः



पीडा-'यदेतद्रेतः, तदेतत् सर्वेभ्योऽङ्गेभ्यस्तेजस्सम्भूतम्' इति श्रुतेः । तस्य यथान्यायं योगेन शोधनक्षमपात्रसम्पादनं विना प्राकृतवत्पातने सर्वेऽपि देवा नाशिता भवन्ति । अत एत स्वाविशेषतया सर्वानुग्रहार्थं स्ववीर्यं धारयिष्याव इत्यर्थः ॥ १४ ॥



 यदिदं क्षुभितं स्थानान्मम तेजो ह्यनुत्तमम् ।

 धारयिष्यति कस्तन्मे ब्रुवन्तु सुरसत्तमाः ! ॥ १५ ॥




 अथ दिव्यवर्षशतसम्भोगवशतो लोकवदेव क्षुभितं क्लेदरूपंयत्तेजः तस्य च  गलितस्य स्वावयवधृतस्यामोघस्य चातः परं देवकार्याय सुसहशक्तिसुतसिद्धये मोचनीयस्य किं क्षेममिति भगवान्महेश्वरः पृच्छति-यदिदमित्यादि । स्थानात्-हिरण्यमयभूमहृदयपुण्डरीकलक्षणात् शाश्वतस्थानात्
क्षुभितं-चिरकालभोगो-पाधेरेकदेशे सञ्चालितं अनुत्तमं-देवकार्यार्ह सुतसमर्थत्वेन सर्वोत्तमंयदिदं तेजः-क्लेदरूपमस्ति अमोघमिदमपि वा को धारयिष्यति ? च्युतत्वादेवोमागर्भानर्हं 'कुम्भे रेतस्सिषिचतुस्समानं । ततोहमानमुदियाय मध्यात्ततो जातमृषिमाहुर्वसिष्ठम्' इति न्यायेन क्वचिदयोनिरूपे क्षेत्र विशेष एव सेचनीयम् । तथा सिक्तं तत् को धारयिष्यति ? तत् विचार्य मह्यं ब्रुवन्तु हे सुरसत्तमाः ! ॥ १५ ॥



 एवमुक्तास्ततो देवाः प्रत्यूचुर्वृषभध्वजम् ।

 यत्तेजः क्षुभितं ह्येतत् तद्धरा धारयिष्यति ॥ १६ ॥




 एवं पृष्टे उत्तरम्-एवमित्यादि । धरा धारयिष्यतीति । तस्या अशेषसंसारधारणशक्तित्वादेवेत्याशयः ॥ १६ ॥



 एवमुक्तः सुरपतिः प्रमुमोच महीतले ।

 तेजसा पृथिवी येन व्याप्ता सगिरिकानना ॥ १७ ॥

		 ७ जनवरी २०२३ (तमे) दिनाङ्के ११:५४ समये अन्तिमपरिवर्तनं  जातम्
	पाठः क्रियेटिव कॉमन्स ऐट्रिब्यूशन/शेयर-अलाइक अभिज्ञापत्रस्य अन्तर्गततया उपलब्धः अस्ति; अन्याः संस्थित्यः अपि सन्ति ।
अधिकं ज्ञातुम् अत्र  उपयोगस्य संस्थितिं पश्यतु ।

